
Nunatsinni nioqqutissat akiisa OECD-imi inuussutissat ulluinnarni atorneqakkajuttut 

naliginnaasumik akiisa agguaqatigiisinnerinut naleqqiullugu nunatsinni 

qaffasippallaarujussuarnerisa sumik tunngaveqarnersut misissueqqullugit 

naalakkersuisut peqquneqarnissaannik Inatsisartut aalajangiiffigisassaattut 

siunnersuut. Misissuineq UKA2020-imi nallertinnagu inatsisartunut 

saqqummiunneqassaaq. 

(Siumut Inatsisartuni gruppiannit saqqummiunneqartoq) 

 

Akissuteqaat 

(Inuussutissarsiornermut, Nukissiuuteqarnermut Ilisimatusarnermullu Naalakkersuisoq) 

 

Aappassaaneerinninneq 

 

Naalakkersuisut Inuussutissarsiornermut Aatsitassanullu Ataatsimiititaliaq qutsavigissavaat 

peqqissaartumik ataatsimiititaliami sulisimanerat pillugu, aammalu isumaliutissiissutaat 

allannguutissatut siunnersuummik samminnittoq pillugu.  

 

Naalakkersuisut ataatsimiititaliap isumaliutissiissutaa isumaqatigaat. Nunarput nunanut 

allanut sanilliullugu ulluinnarni nioqqutissat atugaanerusut eqqarsaatigalugit 

qaffasingaatsiartunik akigititaqartarpoq. Naalakkersuisut aamma isumaqatigaat 

tamatumunnga atatillugu akiusut qanoq qaffasissuseqarnerannik misissuisoqartariaqarmat, 

kiisalu aamma pingaaruteqartoq akinik misissuinermi nunap immikkoortui 

pissusissamisoortumik tamarmik ilanngunneqarnissaat.  

 

Tamatumalu saniatigut Naalakkersuisut aamma isumaqatigaat ataatsimiititaliap 

siunnersuutaa, misissuinermut atatillugu unammilleqatigiinnermut inatsisit maanna atuuttut 

ullutsinnut naleqquttuunersut nalilersorneqassasoq.   

 

Naalakkersuisut inuussutissarsiornikkut aamma niuernikkut politikkiata pingaaruteqartup 

ilagaa nunatsinni innuttaasunut inuuniarnikkut pitsaasunik atugassaqartitsinissarput. 

Naalakkersuisut tamatumunnga atatillugu arlalinnik iliuusissaqarput 

inuussutissarsiornermik tapersersuisunik, kiisalu inuuniarnikkut nunaqarfinni aamma 

isorliunerusuni atugassarititaasuni.   

 

Naalakkersuisut akinik misissuinerup inernerinik saqqummiussaqarnissaq ataatsimiititaliap 

allannguutissaatut siunnersuutaanut naapertuuttumik qilanaaraat.  

 

Taamatut oqaaseqarluta Naalakkersuisut inassutigissavaat Inuussutissarsiornermut 

Aatsitassanullu Ataatsimiititaliap allannguutissatut siunnersuutaa akuersissutigineqassasoq.  

 

 

 


